
12-03-2023  
† ΚΥΡΙΑΚΗ Β΄ ΤΩΝ ΝΗΣΤΕΙΩΝ. 
† Γρηγορίου ἀρχιεπισκόπου Θεσσαλονί-

κης τοῦ Παλαμᾶ, 
†  Μνήμη τοῦ Ὁσίου Πατρὸς ἡμῶν καὶ 

Ὁμολογητοῦ Θεοφάνους τῆς Σιγγριανῆς. 
Ἦχος πλ.β΄. Ἑωθινὸν στ΄. 

ΕΙΣ ΤΟΝ ΟΡΘΡΟΝ 
Μετὰ τὸν Ἑξάψαλμον,… 

Συναπτὴ μεγάλη καὶ ἡ Ἐκφώνησις 
Ὅτι πρέπει σοι πᾶσα δόξα… 

Ἦχος πλ. β΄ 
Θεὸς Κύριος, καὶ ἐπέφανεν ἡμῖν, 

εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ 
Κυρίῳ, ὅτι ἀγαθός, ὅτι εἰς τόν 
αἰῶνα τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ, β΄. Πάντα τὰ ἔθνη 
ἐκύκλωσάν με, καὶ τῷ ὀνόματι 
Κυρίου ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένετο 
αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον. Ἦχος πλ. β´. 

Ἀγγελικαὶ Δυνάμεις ἐπὶ τὸ 
μνήμα σου, καὶ οἱ φυλάσσοντες 
ἀπενεκρώθησαν, καὶ ἵστατο  
Μαρία ἐν τῷ τάφω, ζητοῦσα τὸ 
ἄχραντόν σου σῶμα. Ἐσκύλευσας 
τὸν Ἅδην, μὴ πειρασθεὶς ὑπ' 
αὐτοῦ, ὑπήντησας τῇ Παρθένῳ, 

δωρούμενος τὴν ζωήν, ὁ ἀναστὰς 
ἐκ των νεκρῶν, Κύριε δόξα σοί.  

Δόξα Πατρὶ…  
Ἀπολυτίκιον τοῦ Ἁγίου 

Ἦχος πλ. δ' 
Ὀρθοδοξίας ὁ φωστὴρ, Ἐκκλη-

σίας τὸ στήριγμα καὶ διδάσκαλε, 
τῶν μοναστῶν ἡ καλλονὴ, τῶν θεο-
λόγων ὑπέρμαχος ἀπροσμά-χητος· 
Γρηγόριε θαυματουργὲ Θεσσα-
λονίκης τὸ καύχημα κήρυξ τῆς 
χάριτος· ἱκέτευε διὰ παντός, σω-
θῆναι τὰς ψυχὰς ἡμῶν.   

Καὶ νῦν... 
Ὁ δι' ἡμᾶς γεννηθεὶς ἐκ Παρ-

θένου, καὶ σταύρωσιν ὑπομείνας 
ἀγαθέ, ὁ θανάτῳ τὸν θάνατον σκυ-
λεύσας, καὶ Ἔγερσιν δείξας ὡς 
Θεός, μὴ παρίδῃς οὓς ἔπλασας τῇ 
χειρί σου· δεῖξον τὴν φιλανθρω-
πίαν σου ἐλεῆμον, δέξαι τὴν τε-
κοῦσάν σε Θεοτόκον πρεσβεύου-
σαν ὑπὲρ ἡμῶν καὶ σῶσον Σωτὴρ 
ἡμῶν, λαὸν ἀπεγνωσμένον. 

Συναπτὴ μικρά καὶ ἡ Ἐκφώνησις 
  Ὅτι σὸν τὸ κράτος…    

ΚΑΘΙΣΜΑΤΑ 
Μετὰ τὴν ά  Στιχολογίαν. 

Ἦχος πλ. β΄   
Τοῦ τάφου ἀνεωγμένου, τοῦ 

Ἄδου ὀδυρομένου, ἡ Μαρία ἐβόα 
πρὸς τοὺς κεκρυμμένους Ἀπο-
στόλους. Ἐξέλθετε οἱ τοῦ 
ἀμπελῶνος ἐργάται, κηρύξατε τὸν 
τῆς Ἀναστάσεως λόγον. Ἀνέστη ὁ 
Κύριος, παρέχων τῶ κόσμω τὸ 
μέγα ἔλεος.  

Δόξα Πατρί…  
Κύριε, παρίστατο τῶ τάφω σου 

Μαρία ἡ Μαγδαληνή, καὶ ἔκλαιε 

βοῶσα, καὶ κηπουρὸν σὲ 
νομίζουσα ἔλεγε. Ποῦ ἔκρυψας τὴν 
αἰώνιον Ζωήν; ποῦ ἔθηκας τὸν ἐπὶ 
θρόνου Χερουβίμ; οἱ γὰρ τοῦτον 
φυλάσσοντες, ἀπὸ τοῦ φόβου ἀπε-
νεκρώθησαν, ἢ τὸν Κύριόν μου 
δότε μοί, ἢ σὺν ἐμοὶ κραυγάσατε, 
ὁ ἐν νεκροῖς καὶ τοὺς νεκροὺς 
ἀναστήσας δόξα σοί. 

Καὶ νῦν… Θεοτοκίον 
Ὁ τὴν εὐλογημένην καλέσας σου 

Μητέρα ἦλθες ἐπὶ τὸ πάθος 
ἑκουσία βουλή, λάμψας ἐν τῷ 
Σταυρῶ, ἀναζητῆσαι θέλων τὸν 
Ἀδάμ, λέγων τοὶς Ἀγγέλοις. Συγ-
χάρητέ μοί, ὅτι εὑρέθη ἡ ἀπο-
λομένη δραχμή, ὁ πάντα σοφῶς 
οἰκονομήσας, δόξα σοί.  

Μετὰ τὴν β´  Στιχολογίαν, ἕτερα 
Ἦχος πλ. β΄. 

Ἡ Ζωή, ἐν τῷ τάφω ἀνέκειτο, 
καὶ σφραγὶς ἐν τῷ λίθω ἐπέκειτο, 
ὡς Βασιλέα ὑπνοῦντα, στρατιῶται 
ἐφύλαττον Χριστόν, καὶ τοὺς 
ἐχθροὺς αὐτοῦ ἀορασία πατάξας, 
ἀνέστη ὁ Κύριος. 

Δόξα Πατρί… 
Προϊστορεῖ ὁ Ἰωνὰς τὸν τάφον 

σου, καὶ ἑρμηνεύει Συμεὼν τὴν 
Ἔγερσιν τὴν ἔνθεον, ἀθάνατε 
Κύριε, κατέβης γὰρ ὡσεὶ νεκρὸς ἐν 
τῷ τάφω, ὁ λύσας Ἄδου τὰς 
πύλας, ἀνέστης δὲ ἄνευ φθορᾶς ὡς 
Δεσπότης, τοῦ κόσμου εἷς σω-
τηρίαν, Χριστὲ ὁ Θεὸς ἡμῶν, φω-
τίσας τοὺς ἐν σκότει. 

Καὶ νῦν…Θεοτοκίον. 
Θεοτόκε Παρθένε, ἱκέτευε τὸν 

Υἱόν σου, τὸν ἑκουσίως προ-
σπαγέντα ἐν σταυρῷ, καὶ 

ἀναστάντα ἐκ νεκρῶν, Χριστὸν τὸν 
Θεὸν ἡμῶν, σωθῆναι τὰς ψυχὰς 
ἡμῶν. 

 
Τὰ Ἀναστάσιμα Εὐλογητάρια. 

Ἦχος πλ. α’ 
Στίχ. Εὐλογητὸς εἶ, Κύριε, 

δίδαξόν με τὰ δικαιώματά σου. 
Τῶν Ἀγγέλων ὁ δῆμος, κατε-

πλάγη ὁρῶν σε, ἐν νεκροῖς λογι-
σθέντα, τοῦ θανάτου δὲ Σωτήρ, τὴν 
ἰσχὺν καθελόντα, καὶ σὺν ἑαυτῷ 
τὸν Ἀδὰμ ἐγείραντα, καὶ ἐξ ᾅδου 
πάντας ἐλευθερώσαντα. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τί τὰ μύρα, συμπαθῶς τοῖς 
δάκρυσιν, ὢ Μαθήτριαι κιρνᾶτε; ὁ 
ἀστράπτων ἐν τῷ τάφῳ Ἄγγελος, 
προσεφθέγγετο ταῖς Μυροφόροις, 
Ἴδετε ὑμεῖς τὸν τάφον καὶ ᾔσθητε, 
ὁ Σωτὴρ γὰρ ἐξανέστη τοῦ μνήμα-
τος. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Λίαν πρωΐ, Μυροφόροι ἔδραμον, 
πρὸς τὸ μνῆμά σου θρηνολογοῦσαι, 
ἀλλ’ ἐπέστη, πρὸς αὐτὰς ὁ Ἄγγε-
λος, καὶ εἶπε΄ θρήνου ὁ καιρὸς 
πέπαυται, μὴ κλαίετε, τὴν Ἀνάστα-
σιν δέ, Ἀποστόλοις εἴπατε.  

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου 

Μυροφόροι γυναῖκες, μετὰ 
μύρων ἐλθοῦσαι, πρὸς τὸ μνῆμά 
σου Σῶτερ, ἐνηχοῦντο Ἀγγέλου 
πρὸς αὐτὰς φθεγγομένου. Τί μετὰ 
νεκρῶν, τὸν ζῶντα λογίζεσθε; ὡς 
Θεὸς γάρ, ἐξανέστη τοῦ μνήματος. 

Δόξα Πατρί… Τριαδικὸν 

Προσκυνοῦμεν Πατέρα, καὶ τὸν 
τούτου Υἱόν τε, καὶ τὸ Ἅγιον 
Πνεῦμα, τὴν Ἁγίαν Τριάδα, ἐν μιᾷ 
τῇ οὐσίᾳ, σὺν τοῖς Σεραφείμ, 
κράζοντες τό, Ἅγιος, Ἅγιος, Ἅγιος 
εἶ, Κύριε. 

Καὶ νῦν… Θεοτοκίον 
Ζωοδότην τεκοῦσα, ἐλυτρώσω 

Παρθένε, τὸν Ἀδὰμ ἁμαρτίας, χαρ-
μονὴν δὲ τῇ Εὔᾳ, ἀντὶ λύπης 
παρέσχες, ῥεύσαντα ζωῆς, ἴθυνε 
πρὸς ταύτην δέ, ὁ ἐκ σοῦ σαρκω-
θείς Θεὸς καὶ ἄνθρωπος. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Συναπτὴ μικρά καὶ ἡ Ἐκφώνησις 
 Ὅτι ηὐλόγηταί σου… 
Ἡ Ὑπακοή.Ἦχος πλ. β΄. 

Τῶ ἑκουσίω καὶ ζωοποιῶ σου 
θανάτω Χριστέ, πύλας τοῦ Ἄδου 
συντρίψας ὡς Θεός, ἤνοιξας ἡμῖν 
τὸν πάλαι Παράδεισον, καὶ 
ἀναστὰς ἐκ τῶν νεκρῶν, ἐρρύσω ἐκ 
φθορᾶς τὴν ζωὴν ἡμῶν.  

ΑΝΑΒΑΘΜΟΙ 
Ἀντίφωνον Α´ 

Ἐν τῷ οὐρανῶ τοὺς ὀφθαλμούς 
μου αἴρω, πρὸς σὲ Λόγε, οἰκτιρὸν 
με, ἵνα ζῷ σοί. 

Ἐλέησον ἡμᾶς τοὺς ἐξουθενου-
μένους, καταρτίζων εὔχρηστα, 
σκεύη σου Λόγε. 

Δόξα Πατρί… Καὶ νῦν… 
Ἁγίῳ Πνεύματι, πανσωστικὴ 

αἰτία, εἶ τινι τούτων κατ' ἀξίαν 

πνεύσει, τάχει ἐξαίρει τῶν τῆς γῆς, 
πτεροῖ, αὔξει, τάττει ἄνω. 

Ἀντίφωνον Β´ 
Εἰ μὴ ὅτι Κύριος ἣν ἐν ἡμῖν, 

οὐδεὶς ἡμῶν ἀντισχεῖν ἠδύνατο, 
ἐχθροῦ πάλαισμα, οἱ νικῶντες γὰρ 
ἔνθεν ὑψοῦνται.  

Τοὶς ὁδοῦσιν αὐτῶν, μή μου 
ληφθήτω ἡ ψυχή, ὡς στρουθίον 
Λόγε, οἴμοι! πῶς μέλλω τῶν 
ἐχθρῶν ῥυσθῆναι, φιλαμαρτήμων 
ὑπάρχων. 

Δόξα Πατρί…Καὶ νῦν… 
Ἁγίῳ  Πνεύματι, ἐνθέωσις τοὶς 

πάσιν, εὐδοκία, σύνεσις, εἰρήνη καὶ 
ἡ εὐλογία, ἰσουργὸν γὰρ τῶ Πατρὶ 
ἐστι καὶ Λόγῳ. 

Ἀντίφωνον Γ´ 
Οἱ πεποιθότες ἐπὶ Κύριον 

ἐχθροῖς φοβεροί, καὶ πᾶσι θαυμα-
στικοί, ἄνω γὰρ ὁρῶσιν. 

Ἐν ἀνομίαις χείρας αὐτῶν, ὁ 
τῶν δικαίων κλῆρος, ἐπίκουρόν σε 
ἔχων, Σῶτερ οὐκ ἐκτείνει. 

Δόξα Πατρί…Καὶ νῦν… 
Ἁγίω Πνεύματι, τὸ κράτος ἐπὶ 

πάντων ὅπερ αἱ ἄνω Στρατηγίαι 
προσκυνοῦσι, σὺν πάση πνοὴ τῶν 
κάτω. (Δὶς) 

Προκείμενον 
Κύριε, ἐξέγειρον τὴν δυναστείαν 

σου, καὶ ἐλθὲ εἰς τὸ σῶσαι ἡμᾶς. 
Στίχ. Ὁ ποιμαίνων τὸν Ἰσραὴλ 

πρόσχες. 
Κύριε, ἐξέγειρον τὴν δυναστείαν 

σου, καὶ ἐλθὲ εἰς τὸ σῶσαι ἡμᾶς. 
 
 Ἡ Τάξις τοῦ Ἑωθινοῦ Εὐαγγελίου 

Ἦχος β’. 

Πᾶσα πνοὴ αἰνεσάτω τὸν Κύριον. 
Πᾶσα πνοὴ αἰνεσάτω τὸν Κύριον. 
Αἰνεσάτω πνοὴ πᾶσα τὸν Κύριον. 

ΕΩΘΙΝΟΝ  
Τῷ  
Δόξα σοι, Κύριε, δόξα σοι. 
 

Ὁ Προεστὼς ἢ ὁ Ἀναγνώστης: 
Ἀνάστασιν Χριστοῦ θεασάμε-

νοι, προσκυνήσωμεν Ἅγιον, 
Κύριον, Ἰησοῦν τὸν μόνον ἀναμάρ-
τητον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ δοξάζο-
μεν. Σὺ γὰρ εἶ Θεὸς ἡμῶν, ἐκτὸς 
σοῦ ἄλλον οὐκ οἴδαμεν, τὸ ὄνομά 
σου ὀνομάζομεν. Δεῦτε πάντες οἱ 
πιστοί, προσκυνήσωμεν τὴν τοῦ 
Χριστοῦ ἁγίαν Ἀνάστασιν, ἰδοὺ 
γὰρ ἦλθε διὰ τοῦ Σταυροῦ, χαρὰ 
ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ. Σταυρὸν 
γὰρ ὑπομείνας δι’ ἡμᾶς, θανάτῳ 
θάνατον ὤλεσεν. 

Καὶ εὐθὺς ὁ Ν’ Ψαλμὸς εἰς ἦχον β’ 
Ἐλέησόν με ὁ Θεὸς κατὰ τὸ 

μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 
ἂν δικαιωθῇς ἐν τοῖς λόγοις σου 
καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ καθα-
ρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 
τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 
τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς ἐγκαίνι-
σον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντε-
τριμμένον΄ καρδίαν συντετριμ-
μένην καὶ τεταπεινωμένην ὁ Θεὸς 
οὐκ ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους, καὶ ἐλέησόν 
με ὁ Θεός. 

Ἰδιόμελον. Ἦχος πλ. δ ΄ 
Δόξα Πατρὶ  καὶ Υἱῷ καὶ Ἁγίω 

Πνεύματι.  
Τῆς μετανοίας ἄνοιξόν μοι πύ-

λας, ζωοδότα·  ὀρθρίζει γὰρ τὸ 
πνεῦμά μου  πρὸς ναὸν τὸν ἅγιόν 
σου,  ναὸν φέρον τοῦ σώματος  
ὅλον ἐσπιλωμένον·  ἀλλ᾿ ὡς οἰκτίρ-
μων κάθαρον  εὐσπλάγχνῳ σου 
ἐλέει. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν.  

Τῆς σωτηρίας εὔθυνόν μοι τρί-
βους, Θεοτόκε·  αἰσχραῖς γὰρ κα-
τερρύπωσα  τὴν ψυχὴν ἁμαρτίαις,  
ὡς ῥαθύμως τὸν βίον μου  ὅλον 
ἐκδαπανήσας·  ταῖς σαῖς πρεσβεί-
αις ῥῦσαί με  πάσης ἀκαθαρσίας. 

Στίχ. Ἐλέησόν με, ὁ Θεός, κατὰ 
τὸ μέγα ἔλεός σου, καὶ κατὰ τὸ 
πλῆθος τῶν οἰκτιρμῶν σου ἐξάλει-
ψον τὸ ἀνόμημά μου. 

Ἰδιόμελον. Ἦχος πλ. β΄ 
Τὰ πλήθη τῶν πεπραγμένων 

μοι δεινῶν  ἐννοῶν ὁ τάλας,  τρέμω 
τὴν φοβερὰν ἡμέραν τῆς κρίσεως·  
ἀλλὰ θαρρῶν εἰς τὸ ἔλεος τῆς 
εὐσπλαγχνίας σου,  ὡς ὁ Δαυῒδ 
βοῶ σοι·  Ἐλέησόν με, ὁ Θεός,  
κατὰ τὸ μέγα σου ἔλεος. 

Σῶσον ὁ Θεὸς τὸν λαὸν σου… 

Κύριε, ἐλέησον. Κύριε, ἐλέησον. 
Κύριε, ἐλέησον.(δ΄) 

Ἐλέει καὶ οἰκτιρμοῖς… 
ΚΑΝΟΝΕΣ 

ὁ Ἀναστάσιμος εἰς δ´ 
ᾨδὴ  α΄.  

Ἦχος  πλ. β΄. Ὁ Εἱρμός. 
Ὡς ἐν ἠπείρῳ πεζεύσας ὁ 

Ἰσραήλ, ἐν ἀβύσσῳ ἴχνεσι, τὸν 
διώκτην Φαραώ, καθορῶν πο-
ντούμενον, Θεῷ, ἐπινίκιον ὠδήν, 
ἐβόα ἄσωμεν. 

Στίχ. Δόξα τῇ ἁγίᾳ ἀναστάσει 
σου, Κύριε. 

Ἐκτεταμέναις παλάμαις ἐπὶ 
Σταυροῦ, πατρικῆς ἐπλήρωσας, 
εὐδόκίας ἀγαθέ, Ἰησοῦ τὰ σύμπα-
ντα, διό, ἐπινίκιον ὠδήν, σοὶ 
πάντες ἄσωμεν. 

Στίχ. Δόξα τῇ ἁγίᾳ ἀναστάσει 
σου, Κύριε. 

Φόβω σοὶ ὡς θεραπαινὶς ἡ τε-
λευτή, προσταχθεῖσα πρόσεισι, τῶ 
Δεσπότη τῆς ζωῆς, δι' αὐτῆς βρα-
βεύοντι ἡμῖν, ἀτελεύτητον ζωήν, 
καὶ τὴν Ἀνάστασιν. 

Στίχ. Ὑπεραγία Θεοτόκε, 
σῶσον ἡμᾶς. Θεοτοκίον 

Τὸν ἑαυτῆς δεξαμένη Δη-
μιουργόν, ὡς αὐτὸς ἠθέλησεν, ἐξ 
ἀσπόρου σου γαστρός, ὑπὲρ νοῦν 
σαρκούμενον Ἁγνή, τῶν κτισμάτων 
ἀληθῶς, ἐδείχθης Δέσποινα.  

 Κανών α', ᾨδὴ α', τοῦ Τριῳδίου.  
Ἦχος δ'  

Ἀνοίξω τὸ στόμα μου 
Στίχ. Ἅγιε τοῦ Θεοῦ,  πρέσβευε 

ὑπὲρ ἡμῶν. 
Ῥητόρων οἱ ἔνθεοι καὶ θεολόγων 

οἱ πρόκριτοι καὶ γλῶσσαι 

θεόφθογγοι, δεῦτε συνέλθετε εἰς 
ἑνότητα ὑμνῆσαι κατ΄ ἀξίαν τὸν 
πνευματορρήτορα θεῖον 
Γρηγόριον.  

Στίχ. Ἅγιε τοῦ  Θεοῦ, πρέσβευε 
ὑπὲρ ἡμῶν. 

Ὁ στῦλος τῆς Πίστεως τῆς 
Ἐκκλησίας ὁ πρόμαχος, ὁ μέγας 
Γρηγόριος, ἀνευφημείσθω μοι, ὁ 
πανάριστος ποιμὴν Θεσσαλονίκης, 
ὁ κόσμος τοῦ τάγματος Ἱεραρχῶν 
ἀληθῶς.  

Δόξα Πατρί… 
Ἐκ βρέφους ἐπόθησας, 

κρείττονα βίον καὶ τέλειον Πάτερ 
ἐκ νεότητος, ἔστερξας φρόνημα καὶ 
ὁμότροπος καὶ σύμφρων ἀνε-
δείχθης, τοῦ συνωνυμοῦντός σοι, 
θεῖε Γρηγόριε.  

Καὶ νῦν… Θεοτοκίον  
Γενοῦ μοι Πανάμωμε, ζωῆς ὁδὸς 

ὁδηγοῦσά με, πρὸς θεῖα 
σκηνώματα· ἀπεπλανήθην γὰρ καὶ 
πρὸς βάραθρα κακίας ὀλισθαίνω, 
ἐξ ὧν με ἀνάγαγε τῇ μεσιτείᾳ σου.  

 
ᾨδὴ γ΄. 

Ἦχος πλ. β΄. 
Ὁ Εἱρμός. 

Οὐκ ἔστιν ἅγιος ὡς σύ, Κύριε, ὁ 
Θεός μου, ὁ ὑψώσας τὸ κέρας, τῶν 
πιστῶν σου Ἀγαθέ, καὶ στερεώσας 
ἡμᾶς, ἐν τῇ πέτρα τῆς ὁμολογίας 
σου. 

Στίχ. Δόξα τῇ ἁγίᾳ ἀναστάσει 
σου, Κύριε. 

Θεὸν σταυρούμενον σαρκί, κα-
θορῶσα ἡ κτίσις, διελύετο φόβω, 
ἀλλὰ τὴ συνεκτική, παλάμη τοῦ δι' 

ἡμᾶς, σταυρωθέντος, κραταιῶς συ-
νείχετο.  

Στίχ. Δόξα τῇ ἁγίᾳ ἀναστάσει 
σου, Κύριε. 

Θανάτω θάνατος λυθείς, κεῖται 
δείλαιος ἄπνους, τῆς ζωῆς γὰρ μὴ 
φέρων, τὴν ἔνθεον προσβολήν, νε-
κροῦται ὁ ἰσχυρός, καὶ δωρεῖται, 
πάσιν ἡ Ἀνάστασις. 

Στίχ. Ὑπεραγία Θεοτόκε, σῶσον 
ἡμᾶς. Θεοτοκίον 

Τοῦ θείου τόκου σου Ἁγνή, 
πᾶσαν φύσεως τάξιν, ὑπερβαίνει 
τὸ θαῦμα, Θεὸν γὰρ ὑπερφυῶς, 
συνέλαβες ἐν γαστρί, καὶ τεκοῦσα, 
μένεις ἀειπάρθενος. 

Κανών α', ᾨδὴ γ', τοῦ Τριῳδίου 
Ἦχος δ'.  Τοὺς σοὺς ὑμνολόγους Θεοτόκε 

Στίχ. Ἅγιε τοῦ  Θεοῦ, πρέσβευε 
ὑπὲρ ἡμῶν. 

Τὰ ῥεῖθρα τῶν θείων διδαχῶν 
σου φυλάττοντες πᾶσαν μηχανὴν 
τῶν κακοδόξων φεύγομεν, καὶ 
πάσας ἐκκρουόμεθα, σοῖς ἱεροῖς 
συγγράμμασι, φάλαγγας τούτων 
Γρηγόριε.  

Στίχ. Ἅγιε τοῦ  Θεοῦ, πρέσβευε 
ὑπὲρ ἡμῶν. 

Σοφίας μωρὰς τῶν κακοδόξων, 
διέλυσας Μάκαρ τοῦ Θεοῦ, σοφίαν 
ἐνυπόστατον, ἔχων ἐν τῇ καρδίᾳ 
σου δι' ἧς μετ' ἤχου ἔθραυσας, τὰ 
σαθρὰ τούτων φρυάγματα.  

Δόξα Πατρί… 
Νεκρώσας σαρκὸς τῆς φθει-

ρομένης πᾶσαν ἡδυπάθειαν σοφὲ 
ἀσκητικῶς ἐζώωσας ψυχῆς σου τὰ 
κινήματα καὶ ταύτην θεῖον ὄργα-
νον, θεολογίας ἀνέδειξας.  

Καὶ νῦν… Θεοτοκίον  

Ἐν γνώσει φρενῶν καὶ προ-
αιρέσει αἰσχράν τε καὶ ἄσωτον 
ζωήν, ἐπιμελῶς ἠγάπησα, ἀλλὰ 
στοργῇ τῇ τοῦ Τόκου σου Παρθένε 
Θεονύμφευτε, δῆσόν με θείᾳ πρε-
σβείᾳ σου. 

 Συναπτὴ μικρά καὶ ἡ Ἐκφώνησις 
Ὅτι σὺ εἶ ὁ Θεὸς ἡμῶν,… 

Κοντάκιον 
Ἦχος πλ. δ' 

Τῇ ὑπερμάχῳ στρατηγῷ 
Τὸ τῆς σοφίας ἱερὸν καὶ 

θεῖον ὄργανον, θεολογίας τὴν λα-
μπρὰν συμφώνως σάλπιγγα ἀνυ-
μνοῦμέν σε Γρηγόριε θεορρῆμον. 
Ἀλλ' ὡς νοῦς Νοῒ τῷ πρώτῳ παρι-
στάμενος, πρὸς αὐτὸν τὸν νοῦν 
ἡμῶν Πάτερ ὁδήγησον, ἵνα κράζω-
μεν· Χαῖρε Κήρυξ τῆς χάριτος. 

Ὁ Οἶκος 
Πρὸς τό «Ἄγγελος πρωτοστάτης 
Ἄγγελος ἀνεφάνης ἐπὶ γῆς 

τῶν ἀρρήτων, τὰ θεῖα τοῖς βροτοῖς 
ἐξαγγέλλων· ταῖς γὰρ τῶν Ἀσω-
μάτων φωναῖς ἀνθρωπίνῳ νοῒ τε 
καὶ σαρκὶ χρώμενος, ἐξέστησας 
ἡμᾶς, καὶ βοᾶν σοι Θεορρῆμον, 
ἔπεισας ταῦτα· 

Χαῖρε δι' οὗ τὸ σκότος 
ἠλάθη, χαῖρε, δι' οὗ τὸ φῶς 
ἀντεισῆλθε. 

Χαῖρε τῆς ἀκτίστου Θεότη-
τος Ἄγγελε, χαῖρε τῆς κτιστῆς καὶ 
μωρᾶς ὄντως ἔλεγχε. 

Χαῖρε, ὕψος ἀνεπίβατον, τὴν 
Θεοῦ φύσιν εἰπών, χαῖρε, βάθος 
δυσθεώρητον, τὴν ἐνέργειαν εἰπών. 

Χαῖρε ὅτι τὴν δόξαν τοῦ 
Θεοῦ καλῶς εἶπας, χαῖρε, ὅτι τὰς 
δόξας τῶν κακούργων ἐξεῖπας. 

Χαῖρε, φωστὴρ ὁ δείξας τὸν 
Ἥλιον, χαῖρε κρατὴρ τοῦ νέκταρος 
πάροχε. 

Χαῖρε, δι' οὗ ἡ ἀλήθεια 
λάμπει, χαῖρε, δι οὗ ἐσκοτίσθη τὸ 
ψεῦδος. 

Χαῖρε Κήρυξ τῆς χάριτος.  
Κάθισμα τοῦ Τριῳδίου.  

Ἦχος δ' 
Ταχὺ προκατάλαβε 

Τὴν πλάνην κατέφλεξας, 
τῶν κακοδόξων Σοφὲ τὴν πίστιν 
ἐτράνωσας, τῶν ὀρθοδόξων καλῶς, 
καὶ κόσμον ἐφώτισας· ὅθεν τρο-
παιοφόρος νικητὴς ἀνεδείχθης, 
στῦλος τῆς Ἐκκλησίας, ἀληθὴς 
Ἱεράρχης, πρεσβεύων μὴ ἐλλίπῃς 
Χριστῷ, σωθῆναι πάντας ἡμᾶς.  

Δόξα... Τὸ αὐτὸ.  
Καὶ νῦν... Θεοτοκίον 
Ταχὺ δέξαι Δέσποινα, τὰς 

ἱκεσίας ἡμῶν καὶ ταύτας 
προσάγαγε τῷ σῷ Υἱῷ καὶ Θεῷ 
Κυρία Πανάμωμε, σβέσον τὰς πε-
ριστάσεις, τῶν δυσφήμων γλωσ-
σάλγων πράϋνον μηχανίας, καὶ 
κατάβαλε θράσος τῶν ὁπλιζο-
μένων ἀθέων, Ἄχραντε κατὰ τῶν 
δούλων σου.  

Κοντάκιον Ἀναστάσιμον. 
Ἦχος πλ. β΄. 
Τὴν ὑπὲρ ἡμῶν  

Τῇ ζωαρχικὴ παλάμη τοὺς τε-
θνεώτας, ἐκ τῶν ζοφερῶν 
κευθμώνων ὁ Ζωοδότης, 
ἀναστήσας ἅπαντας Χριστὸς ὁ 
Θεός, τὴν ἀνάστασιν ἑβράβευσε, 
τῶ βροτείω φυράματι, ὑπάρχει 
γὰρ πάντων Σωτήρ, ἀνάστασις καὶ 
ζωή, καὶ Θεὸς τοῦ παντός. 

Ὁ Οἶκος 

Τὸν Σταυρὸν καὶ τὴν Ταφήν 
σου Ζωοδότα, ἀνυμνοῦμεν οἱ πι-
στοὶ καὶ προσκυνοῦμεν, ὅτι τὸν 
Ἅδην ἔδησας Ἀθάνατε, ὡς Θεὸς 
παντοδύναμος, καὶ νεκροὺς συ-
νανέστησας, καὶ πύλας τοῦ Ἄδου 
συνέτριψας, καὶ κράτος τοῦ 
θανάτου καθεῖλες ὡς Θεός. Διὸ οἱ 
γηγενεῖς δοξολογούμέν σε πόθω 
τὸν ἀναστάντα, καὶ καθελόντα 
ἐχθροῦ τὸ κράτος τοῦ πανώλους, 
καὶ πάντας ἀναστήσαντα τοὺς ἐπὶ 
σοὶ πιστεύσαντας, καὶ κόσμον λυ-
τρωσάμενον ἐκ τῶν βελῶν τοῦ 
ὄφεως, καὶ ὡς μόνον δυνατόν, ἐκ 
τῆς πλάνης τοῦ ἐχθροῦ λυτρω-
σάμενον ἡμᾶς, ὅθεν ἀνυμνοῦμεν 
εὐσεβῶς τὴν Ἀνάστασίν σου, δι' ἦς 
ἔσωσας ἡμᾶς, ὡς Θεὸς τοῦ παντός. 

Σ υ ν α ξ ά ρ ι ο ν 

Τῇ ΙΒ' τοῦ αὐτοῦ μηνός, Μνήμη 
τοῦ Ὁσίου, Πατρὸς ἡμῶν καὶ Ὁμο-
λογητοῦ Θεοφάνους τῆς Σιγ-
γριανῆς, τοῦ ἐν τῷ μεγάλῳ ἀγρῷ 
κειμένου. 

Στίχοι 
Θεόφανες, φάνηθι πιστοῖς προ-

στάτης, 
Τιμῶσι πιστῶς σὸν μετ' εἰρήνης 

τέλος, 
Δωδεκάτῃ φθινύθοντος ἀπῆρε 

βίου Θεοφάνης. 
Τῇ αὐτῇ ἡμέρᾳ, Μνήμη τοῦ 

ὁσίου Πατρὸς ἡμῶν Γρηγορίου, 
Πάπα Ῥώμης τοῦ Διαλόγου. 

Στίχοι 
Ὁ Γρηγόριος ἐκ μέσου μὲν τοῦ 

βίου. 

Ἐν τῷ μέσῳ δὲ τοῦ χοροῦ τῶν 
Ἀγγέλων. 

Τῇ αὐτῇ ἡμέρᾳ, οἱ Ἅγιοι ἐννέα 
Μάρτυρες πυρὶ τελειοῦνται. 

Στίχοι 
Πρὸς τὴν κάμινον θαρσύνει τοὺς 

ἐννέα, 
Θείου πόθου κάμινος ἐκκεκαυ-

μένη. 
Τῇ αὐτῇ ἡμέρᾳ, ὁ δίκαιος Φι-

νεὲς ἐν εἰρήνῃ τελειοῦται. 
Στίχοι 

Ἔστι Φινεές, ἀλλὰ τοῦ Θεοῦ 
πέλας, 

Ἡμῖν ἱλασμῷ ψυχικὴν θραῦσιν 
λύων. 

Τῇ αὐτῇ ἡμέρᾳ, ὁ Ὅσιος καὶ θε-
οφόρος Πατὴρ ἡμῶν Συμεὼν ὁ νέος 
Θεολόγος ἐν εἰρήνῃ τελειοῦται. 

Στίχοι 
Πρώην μὲν εἶχες γλώτταν ἀντὶ 

τῆς βίβλου, 
Γλώττης δὲ ἀντί, σὴν ἔχεις ἤδη 

βίβλον. 
Συναξάριον τοῦ Τριωδίου 

Τῇ αὐτῇ ἡμέρᾳ, Σαββάτῳ τῆς 
πρώτης Ἑβδομάδος τῶν Νηστειῶν, 
τὸ διὰ τῶν Κολλύβων παράδοξον 
θαῦμα τοῦ ἁγίου καὶ ἐνδόξου Με-
γαλομάρτυρος Θεοδώρου τοῦ 
Τήρωνος ἑορτάζομεν. 

Στίχοι 
Τροφῇ κολλύβων, ἑστιᾷ Τήρων 

πόλιν, 
Τροφὴν τιθεὶς ἄπρακτον, 

ἠλιγισμένην. 
Ὑπόμνημα τοῦ Τριῳδίου. 

Τῇ αὐτῇ ἡμέρᾳ, Κυριακὴ δευ-
τέρα τῶν Νηστειῶν, μνήμην ἐπιτε-
λοῦμεν τοῦ ἐν Ἁγίοις Πατρὸς ἡμῶν 



12-03-2023 ΟΡΘΡΟΣ Β΄ ΚΥΡ. ΤΩΝ ΝΗΣΤΕΙΩΝ  ΗΧΟΣ ΠΛ. Β΄ 

9 
 

Γρηγορίου Ἀρχιεπισκόπου Θεσσα-
λονίκης τοῦ Παλαμᾶ. 

Στίχοι. 
Φωτὸς λαμπρὸν κήρυκα νῦν 

ὄντως μέγαν, 
Πηγὴ φάους ἄδυτον ἄγει πρὸς 

φέγγος.  
Ταῖς αὐτῶν πρεσβείαις, ὁ Θεός, 

ἐλέησον καὶ σῶσον ἡμᾶς.  
ΚΑΤΑΒΑΣΙΑΙ 

Ἀνοίξω τὸ στόμα μου…   
Ὠδὴ α΄.   

Ἦχος δ΄. 
Ἀνοίξω τὸ στόμα μου καὶ πλη-

ρωθήσεται Πνεύματος, καὶ λόγον 
ἐρεύξομαι, τῇ Βασιλίδι Μητρί, καὶ 
ὀφθήσομαι, φαιδρῶς πανηγυρίζων, 
καὶ ᾄσω γηθόμενος, ταύτης τὰ 
θαύματα. 

ᾠδὴ γ’ 
Τοὺς σοὺς ὑμνολόγους Θε-

οτόκε, ὡς ζῶσα καὶ ἄφθορος πηγή, 
θίασον συγκροτήσαντας πνευμα-
τικὸν στερέωσον, καὶ ἐν τῇ θείᾳ 
δόξῃ σου στεφάνων δόξης ἀξίω-
σον.          ᾠδὴ δ’ 

Τὴν ἀνεξιχνίαστον θείαν 
βουλήν, τῆς ἐκ τῆς Παρθένου σαρ-
κώσεως, σοῦ τοῦ Ὑψίστου, ὁ 
Προφήτης, Ἀββακούμ, κατανοῶν 
ἐκραύγαζε. Δόξα τῇ δυνάμει σου 
Κύριε. 

ᾠδὴ ε’  
Ἐξέστη τὰ σύμπαντα, ἐπὶ τῇ 

θείᾳ δόξῃ σου, σὺ γὰρ ἀπειρόγαμε 
Παρθένε, ἔσχες ἐν μήτρᾳ τὸν ἐπὶ 
πάντων Θεόν, καὶ τέτοκας ἄχρονον 
Υἱόν, πᾶσι τοῖς ὑμνοῦσί σε, σω-
τηρίαν βραβεύοντα. 

ᾠδὴ Ϛ’ 

Τὴν θείαν ταύτην καὶ πάντιμον, 
τελοῦντες ἑορτὴν οἱ θεόφρονες, τῆς 
Θεομήτορος, δεῦτε τὰς χεῖρας κρο-
τήσωμεν, τὸν ἐξ αὐτῆς τεχθέντα 
Θεὸν δοξάζοντες. 

ᾠδὴ ζ’ 
Οὐκ ἐλάτρευσαν, τῇ κτίσει οἱ 

θεόφρονες, παρὰ τὸν κτίσαντα, 
ἀλλὰ πυρὸς ἀπειλήν, ἀνδρείως πα-
τήσαντες, χαίροντες ἔψαλλον, 
Ὑπερύμνητε, ὁ τῶν Πατέρων 
Κύριος, καὶ Θεὸς εὐλογητὸς εἶ. 

ᾠδὴ η’ 
Στίχ. Αἰνοῦμεν, εὐλογοῦμεν, καί 

προσκυνοῦμεν τὸν Κύριον. 
Παῖδας εὐαγεῖς ἐν τῇ καμίνῳ, ὁ 

τόκος τῆς Θεοτόκου διεσώσατο, 
τότε μὲν τυπούμενος, νῦν δὲ ἐνερ-
γούμενος, τὴν οἰκουμένην ἅπασαν, 
ἀγείρει ψάλλουσαν. Τὸν Κύριον 
ὑμνεῖτε τὰ ἔργα, καὶ ὑπερυψοῦτε, 
εἰς πάντας τοὺς αἰῶνας. 

Τὴν Θεοτόκον καὶ μητέρα τοῦ 
φωτὸς… 

ΤΙΜΙΩΤΕΡΑ ( Ἦχος δ΄ ) 
Στίχ. Μεγαλύνει ἡ ψυχή μου τὸν 

Κύριον, καὶ ἠγαλλίασε τὸ πνεῦμά 
μου ἐπὶ τῷ Θεῷ τῷ σωτῆρί μου. 

Τὴν Τιμιωτέραν τῶν Χερουβείμ, 
καὶ ἐνδοξοτέραν ἀσυγκρίτως τῶν 
Σεραφείμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν τα-
πείνωσιν τῆς δούλης αὐτοῦ· ἰδοὺ 
γὰρ ἀπὸ τοῦ νῦν μακαριοῦσί με 
πᾶσαι αἱ γενεαί. 

Τὴν Τιμιωτέραν τῶν Χερουβείμ, 
καὶ ἐνδοξοτέραν ἀσυγκρίτως τῶν 
Σεραφείμ, τὴν ἀδιαφθόρως Θεὸν 

Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ὅτι ἐποίησέ μοι μεγαλεῖα 
ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς γε-
νεὰν καὶ γενεὰν τοῖς φοβουμένοις 
αὐτόν. 

Τὴν Τιμιωτέραν… 
Στίχ. Ἐποίησε κράτος ἐν 

βραχίονι αὐτοῦ, διεσκόρπισεν ὑπε-
ρηφάνους διανοίᾳ καρδίας αὐτῶν. 

Τὴν Τιμιωτέραν… 
Στίχ. Καθεῖλε δυνάστας ἀπὸ 

θρόνων καὶ ὕψωσε ταπεινούς, 
πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν… 
Στίχ. Ἀντελάβετο ᾽Ισραὴλ παι-

δὸς αὐτοῦ, μνησθῆναι ἐλέους, κα-
θὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν… 
Καταβασία 

ᾨδὴ θ΄ 
Ἅπας γηγενής, σκιρτάτῳ τῷ 

πνεύματι, λαμπαδουχούμενος, πα-
νηγυριζέτω δέ, ἀΰλων Νόων, φύσις 
γεραίρουσα, τὰ ἱερὰ θαυμάσια, τῆς 
Θεομήτορος, καὶ βοάτω. Χαίροις 
παμμακάριστε, Θεοτόκε ἁγνή, ἀει-
πάρθενε.   

Συναπτὴ μικρά καὶ ἡ Ἐκφώνησις 
Ὅτι σὲ αἰνοῦσι πᾶσαι αἱ δυνά-

μεις… 
ΕΞΑΠΟΣΤΕΙΛΑΡΙΑ 

Ἦχος β΄. 
Ἅγιος Κύριος ὁ Θεὸς ἡμῶν. 
Ἅγιος Κύριος ὁ Θεὸς ἡμῶν. 
Ὑψοῦτε Κύριον τὸν Θεὸν ἡμῶν 

καὶ προσκυνεῖτε τῷ ὑποποδίῳ τῶν 
ποδῶν αὐτοῦ.  

Ὅτι ἅγιος ἐστι. 
 
ΕΞΑΠΟΣΤΕΙΛΑΡΙΟΝ ΣΤ΄, 

Ἦχος β΄,   
Τοῖς μαθηταῖς συνέλθωμεν. 

Δεικνύων ὅτι ἄνθρωπος, σῶτερ 
εἶ κατ’ οὐσίαν, ἀναστὰς ἐκ τοῦ 
μνήματος, βρώσεως συμμετέσχες, 
καὶ μέσον στὰς ἐδίδασκες, μετά-
νοιαν κηρύσσειν, εὐθὺς δὲ πρὸς 
οὐράνιον, ἀνελήφθης Πατέρα, καὶ 
μαθηταῖς, πέμπειν τὸν Παράκλη-
τον ἐπηγγείλω, ὑπέρθεε Θεάν-
θρωπε, δόξα τῇ σῇ ἐγέρσει. 

Ἐξαποστειλάριον τοῦ τοῦ Ἁγίου  
Ἦχος β' .  

Τοῖς Μαθηταῖς συνέλθωμεν 
Χαῖρε Πατέρων καύχημα θε-

ολόγων τὸ στόμα, τῆς ἡσυχίας 
σκήνωμα, τῆς σοφίας ὁ οἶκος, τῶν 
Διδασκάλων ἀκρότης πέλαγος τὸ 
τοῦ λόγου, πράξεως χαῖρε ὄργανον 
θεωρίας ἀκρότης θεραπευτά, καὶ 
τῶν νόσων τῶν ἀνθρωπίνων, 
Πνεύματος χαῖρε τέμενος καὶ 
θανὼν καὶ ζῶν Πάτερ.   

Θεοτοκίον, Ὅμοιον. 
Δέσποινα πάντων Ἄνασσα, 

πρόφθασον ἐν κινδύνοις πρόφθα-
σον ἐν ταῖς θλίψεσι πάρεσο ἐν 
ἀνάγκαις τῆς τελευταίας ἡμέρας 
μὴ Σατὰν ἡμᾶς λάβῃ, μὴ ᾍδης μὴ 
ἀπώλεια, Βήματι τοῦ Υἱοῦ σου τῷ 
φοβερῷ, ἀνευθύνους ἅπαντας πα-
ραστῆναι, ὦ Θεομῆτορ Δέσποι-να  
(ὁ β΄ χορός) ποίησον σαῖς πρε-
σβείαις. 

ΑΙΝΟΙ.  Ἦχος πλ. β΄. 
Πᾶσα πνοὴ αἰνεσάτω τὸν Κύ-

ριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ Ἄγγε-
λοι αὐτοῦ· αἰνεῖτε αὐτόν, πᾶσαι αἱ 
δυνάμεις αὐτοῦ. Σοὶ πρέπει ὕμνος 
τῷ Θεῷ. 

Στιχηρὰ Ἀναστάσιμα δ΄. 
Στίχ. Τοῦ ποιῆσαι ἐν αὐτοῖς 

κρῖμα ἔγγραπτον· δόξα αὕτη ἔσται 
πᾶσι τοῖς ὁσίοις αὐτοῦ. 

Ὁ Σταυρός σου Κύριε, ζωὴ καὶ 
ἀνάστασις ὑπάρχει τῶ λαῶ σου, 
καὶ ἐπ' αὐτῷ πεποιθότες, σὲ τὸν 
ἀναστάντα, Θεὸν ἡμῶν ὑμνοῦμεν, 
ἐλέησον ἡμᾶς. 

Στίχ. Αἰνεῖτε τὸν Θεὸν ἐν τοῖς 
Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Ἡ ταφή σου Δέσποτα, Παράδει-
σον ἤνοιξε τῶ γένει τῶν ἀνθρώπων, 
καὶ ἐκ φθορᾶς λυτρωθέντες, σὲ τὸν 
ἀναστάντα, Θεὸν ἡμῶν ὑμνοῦμεν, 
ἐλέησον ἡμᾶς. 

Στίχ. Αἰνεῖτε αὐτὸν ἐπὶ ταῖς δυ-
ναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

 Σὺν Πατρὶ καὶ Πνεύματι, Χρι-
στὸν ἀνυμνήσωμεν, τὸν ἀναστάντα 
ἐκ νεκρῶν, καὶ πρὸς αὐτὸν 
ἐκβοῶμεν. Σὺ ζωὴ ὑπάρχεις, ἡμῶν 
καὶ ἀνάστασις, ἐλέησον ἡμᾶς. 

Στίχ.  Αἰνεῖτε αὐτὸν ἐν ἤχῳ σάλ-
πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Τριήμερος ἀνέστης Χριστέ, ἐκ 
τάφου καθὼς γέγραπται, συνε-
γείρας τὸν Προπάτορα ἡμῶν, διὸ 
σὲ καὶ δοξάζει, τὸ γένος τῶν 
ἀνθρώπων, καὶ ἀνυμνεῖ σου τὴν 
Ἀνάστασιν. 

Εἶτα ψάλλομεν  
τὰ ἑπόμενα τοῦ Ἁγίου εἰς δ΄.  

Ἦχος α΄. Τῶν οὐρανίων ταγμάτων. 
Στίχ. Αἰνεῖτε αὐτὸν ἐν τυμπάνῳ 

καὶ χορῷ, αἰνεῖτε αὐτὸν ἐν χορδαῖς 
καὶ ὀργάνῳ.  

Τὴν μακαρίαν ἐν Κόσμῳ ζωὴν 
διήνυσας, καὶ νῦν τῶν μακαρίων 
συνευφραίνῃ τοῖς δήμοις, καὶ γῆν 
τὴν τῶν πραέων, ὡς πρᾶος οἰκεῖς 
Ἱεράρχα Γρηγόριε, χάριν θαυ-
μάτων πλουτεῖς δὲ παρὰ Θεοῦ ἣν 
παρέχεις τοῖς τιμῶσί 

Στίχ. Αἰνεῖτε αὐτὸν ἐν κυμβά-
λοις εὐήχοις, αἰνεῖτε αὐτὸν ἐν κυμ-
βάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον. 

Τὴν μακαρίαν ἐν Κόσμῳ ζωὴν 
διήνυσας, καὶ νῦν τῶν μακαρίων 
συνευφραίνῃ τοῖς δήμοις, καὶ γῆν 
τὴν τῶν πραέων, ὡς πρᾶος οἰκεῖς 
Ἱεράρχα Γρηγόριε, χάριν θαυ-
μάτων πλουτεῖς δὲ παρὰ Θεοῦ ἣν 
παρέχεις τοῖς τιμῶσί 

 Στίχ. Στόμα δικαίου μελετήσει 
σοφίαν. Καὶ ἡ γλῶσσα αὐτοῦ λα-
λήσει κρίσιν. 

 Ὀρθοδοξίας τὰ δόγματα κα-
τεφύτευσας, κακοδοξίας Μάκαρ 
ἐκτεμῶν τὰς ἀκάνθας, καὶ Πίστεως 
τὸν σπόρον πληθύνας καλῶς, τῇ 
ἑπομβρίᾳ τῶν λόγων σου, ἑκατο-
στεύοντα στάχυν ὡς πρακτικὸς γε-
ωργὸς Θεῷ προσήνεγκας. 

Στίχ. Οἱ ἱερεῖς σου Κύριε 
ἐνδύσονται δικαιοσύνην, καὶ οἱ 
Ὅσιοί σου ἀγαλλιάσονται. 

Τὴν τοῦ ἀμέμπτου σου βίου 
Μάκαρ λαμπρότητα, ἐθαύμασαν, 
Ἀγγέλων, καὶ ἀνθρώπων οἱ δῆμοι, 
καὶ γὰρ τῇ προαιρέσει, στερρὸς 
ἀθλητής, καὶ ἀσκητὴς ἀναδέδειξαι, 
καὶ Ἱεράρχης καὶ ἄξιος λειτουργός, 
τοῦ Θεοῦ καὶ φίλος γνήσιος. 

Δόξα... Ἰδιόμελον τοῦ Τριῳδίου 
Ἦχος πλ. β' 

Τοῖς ἐν σκότει ἁμαρτημάτων 
πορευομένοις φῶς ἀνέτειλας Χρι-
στέ, τῷ καιρῷ τῆς ἐγκρατείας, καὶ 
τὴν εὔσημον ἡμέραν τοῦ Πάθους 
σου δεῖξον ἡμῖν, ἵνα βοῶμέν σοι· 
Ἀνάστα ὁ Θεὸς ἐλέησον ἡμᾶς 

Καὶ νῦν… ἦχος β’ (πάντοτε) 
Ὑπερευλογημένη ὑπάρχεις, Θε-

οτόκε Παρθένε, διὰ γὰρ τοῦ ἐκ σοῦ 
σαρκωθέντος, ὁ ᾍδης ἠχμαλώτι-
σται, ὁ Ἀδὰμ ἀνακέκληται, ἡ κα-
τάρα νενέκρωται, ἡ Εὔα ἠλευθέρω-
ται, ὁ θάνατος τεθανάτωται, καὶ 
ἡμεῖς ἐζωοποιήθημεν, διὸ ἀνυ-
μνοῦντες βοῶμεν. Εὐλογητὸς Χρι-
στὸς ὁ Θεὸς ἡμῶν, ὁ οὕτως εὐδο-
κήσας, δόξα σοι. 

Δοξολογία Μεγάλη 
εἰς ἦχον πλ.β΄  

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 
εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μο-
νογενές, Ἰησοῦ Χριστέ, καὶ Ἅγιον 
Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱὸς τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 
ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 
τὸν αἰῶνα, καὶ εἰς τὸν αἰῶνα τοῦ 
αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, 
ἐν γενεᾷ καὶ γενεᾷ. Ἐγὼ εἶπα΄ 
Κύριε, ἐλέησόν με, ἴασαι τὴν ψυχήν 
μου, ὅτι ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 
Ἅγιος ὁ Θεός,  
Ἅγιος Ἰσχυρός,  
Ἅγιος Ἀθάνατος, ἐλέησον ἡμᾶς. 

καὶ εὐθύς τὸ παρόν 
 Ἀναστάσιμον Τροπάριον 

Ἦχος πλ.δ’ 
Ἀναστὰς ἐκ τοῦ μνήματος, καὶ 

τὰ δεσμὰ διαρρήξας τοῦ ᾍδου, 
ἔλυσας τὸ κατάκριμα, τοῦ θανάτου 
Κύριε, πάντας ἐκ τῶν παγίδων τοῦ 
ἐχθροῦ ῥυσάμενος, ἐμφανίσας σε-
αυτὸν τοῖς, Ἀποστόλοις σου, ἐξα-
πέστειλας αὐτοὺς ἐπὶ τὸ κήρυγμα, 
καὶ δι’ αὐτῶν τὴν εἰρήνην παρέ-
σχες τῇ οἰκουμένῃ, μόνε πολυέλεε. 

ἤ τὸ  Ἦχος β΄  
Σήμερον σωτηρία τῷ κόσμῳ 

γέγονεν, ᾄσωμεν τῷ ἀναστάντι ἐκ 
τάφου καὶ ἀρχηγῷ τῆς ζωῆς ἡμῶν· 
καθελὼν γὰρ τῷ θανάτῳ τὸν θάνα-
τον, τὸ νῖκος ἔδωκεν ἡμῖν, καὶ τὸ 
μέγα ἔλεος.  

ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 
ΑΝΤΙΦΩΝΑ ( τῶν Κυριακῶν) 

Ἀντίφωνον Α’ 
Ἦχος β´. 

Στίχ.Εὐλόγει ἡ ψυχή μου, τὸν 
Κύριον, καὶ πάντα τὰ ἐντός μου τὸ 
ὄνομα τὸ ἅγιον αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ.Εὐλόγει, ἡ ψυχή μου, τὸν 
Κύριον, καὶ μὴ ἐπιλανθάνου πάσας 
τὰς ἀνταποδόσεις αὐτοῦ. 

Ταῖς πρεσβείαις τῆς Θε-
οτόκου… 

Στίχ. Κύριος ἐν τῷ οὐρανῷ 
ἡτοίμασε τὸν θρόνον αὐτοῦ, καὶ ἡ 
βασιλεία αὐτοῦ πάντων δεσπόζει. 

Ταῖς πρεσβείαις τῆς Θε-
οτόκου… 

Στίχ. Εὐλογεῖτε τὸν Κύριον, 
πάντα τὰ ἔργα αὐτοῦ, ἐν παντὶ 
τόπῳ τῆς δεσποτείας αὐτοῦ. 

Ταῖς πρεσβείαις τῆς Θε-
οτόκου… 

Δόξα Πατρί…Καὶ νῦν. 
Ταῖς πρεσβείαις τῆς Θε-

οτόκου… 
Ἀντίφωνον Β’ 

Ἦχος β´. 
Στίχ. Αἴνει, ἡ ψυχή μου τὸν 

Κύριον, αἰνέσω Κύριον ἐν τῇ ζωῇ 
μου ψαλῶ τῷ Θεῷ μου ἕως 
ὑπάρχω. 

Σῶσον ἡμᾶς, Υἱὲ Θεοῦ, ὁ 
ἀναστὰς ἐκ νεκρῶν, ψάλλοντάς σοι 
Ἀλληλούϊα. 

Στίχ.  Μακάριος, οὗ ὁ Θεὸς 
Ἰακὼβ βοηθὸς αὐτοῦ, ἡ ἐλπὶς 
αὐτοῦ ἐπὶ Κύριον τὸν Θεὸν αὐτοῦ. 

Σῶσον ἡμᾶς, Υἱὲ Θεοῦ, ὁ 
ἀναστὰς… 

Στίχ. Τὸν ποιήσαντα τὸν 
οὐρανὸν καὶ τὴν γῆν, τὴν θάλασσαν 
καὶ πάντα τὰ ἐν αὐτοῖς· 

Σῶσον ἡμᾶς, Υἱὲ Θεοῦ, ὁ 
ἀναστὰς.. 

Στίχ.. Βασιλεύσει Κύριος εἰς τὸν 
αἰῶνα, ὁ Θεός σου, Σιών, εἰς γε-
νεὰν καὶ γενεάν. 

Σῶσον, ἡμᾶς, Υἱὲ Θεοῦ, ὁ 
ἀναστὰς… 

Δόξα Πατρὶ…Καὶ νῦν… 
Ὁ μονογενὴς Υἱὸς καὶ Λόγος τοῦ 

Θεοῦ, ἀθάνατος ὑπάρχων, καὶ κα-
ταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 
ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄ 
Ἀπολυτίκιον. Ἦχος πλ. β´. 

Στίχ. ά. Αὕτη ἡ ἡμέρα Κυρίου, 
ἀγαλλιασώμεθα καὶ εὐφρανθῶμεν 
ἐν αὐτῇ. 

Ἀγγελικαὶ Δυνάμεις ἐπὶ τὸ 
μνήμά σου, καὶ οἱ φυλάσσοντες 
ἀπενεκρώθησαν, καὶ ἵστατο Μαρία 
ἐν τῷ τάφω, ζητοῦσα τὸ ἄχραντόν 
σου σῶμα. Ἐσκύλευσας τὸν Ἅδην, 
μὴ πειρασθεὶς ὑπ' αὐτοῦ, ὑπήντη-
σας τῇ Παρθένῳ, δωρούμενος τὴν 
ζωήν, ὁ ἀναστὰς ἐκ των νεκρῶν, 
Κύριε δόξα σοί. 

Μικρὰ Εἴσοδος. 
Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἀναστάς ἐκ νεκρῶν 
ψάλλοντάς σοι, Ἀλληλούϊα. 

 Ἀπολυτίκιον. Ἦχος πλ. β´. 
Ἀγγελικαὶ Δυνάμεις ἐπὶ τὸ 

μνήμά σου, καὶ οἱ φυλάσσοντες 
ἀπενεκρώθησαν, καὶ ἵστατο Μαρία 
ἐν τῷ τάφω, ζητοῦσα τὸ ἄχραντόν 
σου σῶμα. Ἐσκύλευσας τὸν Ἅδην, 
μὴ πειρασθεὶς ὑπ' αὐτοῦ, ὑπήντη-
σας τῇ Παρθένῳ, δωρούμενος τὴν 
ζωήν, ὁ ἀναστὰς ἐκ των νεκρῶν, 
Κύριε δόξα σοί. 

Ἀπολυτίκιον τοῦ Ἁγίου 
Ἦχος πλ. δ' 

Ὀρθοδοξίας ὁ φωστὴρ, 
Ἐκκλησίας τὸ στήριγμα καὶ δι-
δάσκαλε, τῶν μοναστῶν ἡ καλλονὴ, 
τῶν θεολόγων ὑπέρμαχος ἀπρο-
σμάχητος· Γρηγόριε θαυματουργὲ 
Θεσσαλονίκης τὸ καύχημα κήρυξ 
τῆς χάριτος· ἱκέτευε διὰ παντός, 
σωθῆναι τὰς ψυχὰς ἡμῶν.   

Ἀπολυτίκιον τοῦ Ἁγίου Τοῦ Ναοῦ 
( ψάλλεται ὑπὸ τῶν ἱερουργούντων μό-

νον ὅταν τελεῖται συλλείτουργον) 
Κοντάκιον  

Ἦχος πλ. δ´. Αὐτόμελον. 
Τῇ ὑπερμάχῳ στρατηγῷ τὰ 

νικητήρια, 
Ὡς λυτρωθεῖσα τῶν δεινῶν 

εὐχαριστήρια, 
Ἀναγράφω σοι ἡ Πόλις σου 

Θεοτόκε. 
Ἀλλ᾿ ὡς ἔχουσα τὸ κράτος 

ἀπροσμάχητον, 
Ἐκ παντοίων με κινδύνων 

ἐλευθέρωσον, 

Ἵνα κράζω σοι· Χαῖρε, 
Νύμφη ἀνύμφευτε. 

Τρισάγιον Ἀποστόλου 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς.(γ΄) 
Δόξα Πατρὶ καὶ Υἱῷ καὶ Ἁγίῳ 

Πνεύματι.  
Καὶ νῦν καὶ ἀεὶ καὶ εἰς τοὺς 

αἰῶνας τῶν αἰώνων. Ἀμὴν.  
Ἅγιος ἀθάνατος, ἐλέησον ἡμᾶς.  
Δύναμις. 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς. 
Ἀπόστολος 

Προκείμενον. Ἦχος πλ. β΄ 
Σῶσον Κύριε τὸν λαόν σου καὶ 

εὐλόγησον τὴν κληρονομίαν σου.  
Στίχ. Πρός σέ, Κύριε, κεκράξο-

μαι, ὁ Θεός μου.  
Πρός Ἑβραίους Ἐπιστολῆς 

Παύλου τὸ Ἀνάγνωσμα. 1:10, 2:1-3 
Ἀδελφοί, Κατ’ ἀρχάς σὺ, Κύριε, 

τὴν γῆν ἐθεμελίωσας, καὶ ἔργα τῶν 
χειρῶν σού εἰσιν οἱ οὐρανοί· αὐτοὶ 
ἀπολοῦνται, σὺ δὲ διαμένεις· καὶ 
πάντες ὡς ἱμάτιον παλαιωθήσο-
νται, καὶ ὡσεὶ περιβόλαιον ἑλίξεις 
αὐτούς, καὶ ἀλλαγήσονται· σὺ δὲ ὁ 
αὐτὸς εἶ, καὶ τὰ ἔτη σου οὐκ 
ἐκλείψουσι. Πρὸς τίνα δὲ τῶν 
ἀγγέλων εἴρηκέ ποτε· κάθου ἐκ δε-
ξιῶν μου ἕως ἂν θῶ τοὺς ἐχθρούς 
σου ὑποπόδιον τῶν ποδῶν σου; 
οὐχὶ πάντες εἰσὶ λειτουργικὰ 
πνεύματα εἰς διακονίαν ἀποστελ-
λόμενα διὰ τοὺς μέλλοντας κληρο-
νομεῖν σωτηρίαν; Διὰ τοῦτο δεῖ πε-
ρισσοτέρως ἡμᾶς προσέχειν τοῖς 
ἀκουσθεῖσι, μή ποτε παραρ-

ρυῶμεν. Εἰ γὰρ ὁ δι’ Ἀγγέλων λα-
ληθεὶς λόγος ἐγένετο βέβαιος, καὶ 
πᾶσα παράβασις καὶ παρακοὴ 
ἔλαβεν ἔνδικον μισθαποδοσίαν, 
πῶς ἡμεῖς ἐκφευξόμεθα τηλι-
καύτης ἀμελήσαντες σωτηρίας; 
ἥτις ἀρχὴν λαβοῦσα λαλεῖσθαι διὰ 
τοῦ Κυρίου, ὑπὸ τῶν ἀκουσάντων 
εἰς ἡμᾶς ἐβεβαιώθη. 

Ἀλληλούϊα (γ΄). Ἦχος πλ. β΄  
Ὁ κατοικῶν ἐν βοηθείᾳ τοῦ ῾Υ-

ψίστου, ἐν σκέπῃ τοῦ Θεοῦ τοῦ 
οὐρανοῦ αὐλισθήσεται.  

Στίχ. Ἐρεῖ τῷ Κυρίῳ· ἀντι-
λήπτωρ μου εἶ. 

Δόξα σοι, Κύριε, δόξα σοι. 
Καὶ καθεξῆς ἡ Θεία Λειτουργία τοῦ 

Μεγάλου Βασιλείου. Εἰς τό᾽Εξαιρέτως 
Επὶ σοὶ χαίρει. 

Κοινωνικόν.  ἦχος Β΄ 
Αἰνεῖτε τὸν Κύριον ἐκ τῶν 

οὐρανῶν. Ἀλληλούϊα. 
ἦχος β΄ 

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.   

Πληρωθήτω τό στόμα ἡμῶν 
αἰνέσεώς σου, Κύριε, ὅπως 
ὑμνήσωμεν τήν δόξαν Σου, ὅτι 
ᾐξίωσας ἡμᾶς μετασχεῑν τῶν ᾁγίων 
μυστηρίων Σου. στήριξον ἡμᾶς ἐν 
τῶ σῶ ᾁγιασμῶ ὅλην τήν ἡμέραν 
μελετᾶν τήν δικαιοσύνην Σου. 
Ἀλληλουΐα, Ἀλληλουΐα, Ἀλληλουΐα.  

Εἴη τὸ ὄνομα Κυρίου εὐλογη-
μένον ἀπό τοῦ νῦν καὶ ἕως τοῦ 
αἰῶνος. (τρίς).                                                             

Ἀπόλυσις 

«῾Ο ἀναστάς ἐκ νεκρῶν…» 

Μεταφορὰ Κειμένων  

 Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη στὸν Ι.Ν.  

Ἁγίου Γεωργίου Κουλούρας Βέροιας. 

 

 

 

 

 

 

 

 

 

 

 

 

 

 

 

 

 

 

 

 
 

 

 


